
TABIIY QOPLAMALAR BILAN ISHLOV BERILGAN OLMANI 

SAQLASHNING IQTISODIY SAMARADORLIGINI BAHOLASH 

Buxoro davlat texnika universiteti dotsenti 

 Hakimova Nodira Xayrilloyevna   

tadqiqodchi Sayidova Raxima Rustamovna 

Olmani saqlashning iqtisodiy maʼnosi mavsumiy narx farqidan 

foydalanishdadir: 2023-yil dekabrda «Renet Simirenko» olmasining oʻrtacha 

ulgurji narxi 5 000 soʻmdan 9 000 soʻmgacha oshgan, 2024-yil yanvar boshida 

esa «Golden Delicious» olmasi 14 000 soʻm/kg ga yetgan [1]. Biroq saqlash 

davomida olma tabiiy kamayish tufayli massasini yoʻqotadi, sovutgichli 

omborlar esa yillik meva-sabzavot hosilining atigi 4,9 foizini qamrab oladi [2]. 

Tabiiy oziqaviy qoplamalar tabiiy kamayishni qisqartiradi [3], ammo ularni joriy 

etish qoʻshimcha xarajat talab qiladi. Tezisning maqsadi – qoplama bilan 

saqlashning iqtisodiy samaradorligini baholashning sodda va shaffof usulini 

taklif etishdan iborat. 

Hisob qoplamali va qoplamasiz saqlashni taqqoslashga asoslangan: 

ombor xarajatlari ikkala variantda bir xil boʻlgani uchun faqat qoʻshimcha natija 

va qoʻshimcha xarajat hisobga olindi. M t olma uchun qoʻshimcha sotiladigan 

mahsulot ΔQ = 10·M·(ΔL + ΔD) kg, qoʻshimcha tushum ΔR = ΔQ·P, sof samara 

E = ΔR − M·c, bu yerda ΔL va ΔD – tabiiy kamayish va chirishdan 

yoʻqotishlarning qisqarishi, foiz punkti (f.p.); P – olma narxi, soʻm/kg; c – 1 t 

olmaga qoplash xarajati, soʻm/t. E = 0 shartidan qoplash xarajatining zararsizlik 

chegarasi kelib chiqadi: 

c* = 10 · (ΔL + ΔD) · P,  soʻm/t. 

Formuladan koʻrinadiki, qoplash xarajati saqlangan mahsulot qiymatining (ΔL 

+ ΔD) foizidan oshmasligi kerak; bu mezon aniq kalkulyatsiya tuzilmasdan oldin 

ham qaror qabul qilish imkonini beradi. 

Beh urugʻi shilimshigʻi qoplamasi bilan 4 °C da 180 kun saqlashda tabiiy 

kamayish 5,98 % dan 3,48 % gacha, yaʼni 2,5 f.p. ga qisqargan [4]. 100 t olma 

uchun bu 2 500 kg qoʻshimcha mahsulot va 9 000 soʻm/kg narxda 22,5 mln 

soʻm qoʻshimcha tushum demakdir. Zararsizlik chegarasi c* = 225 ming soʻm/t 

ni tashkil etadi; shartli 100 ming soʻm/t xarajatda sof samara 12,5 mln soʻm, 

rentabellik 125 % ga teng. 

Jadval. Qoplash xarajatining zararsizlik chegarasi c*, ming soʻm/t 

ΔL + ΔD, f.p. P = 

6 000 soʻm/kg 

P = 

9 000 soʻm/kg 

P = 

14 000 soʻm/kg 

1,0 (konservativ) 60 90 140 

2,5 (asosiy, [4]) 150 225 350 

3,8 ([5] darajasi) 228 342 532 

 

Sezgirlik tahlili (jadval) shuni koʻrsatadiki, zararsizlik chegarasi tabiiy 

kamayishning qisqarishi va narxga toʻgʻri proporsional boʻlib, 60–532 ming 

soʻm/t oraligʻida oʻzgaradi. Shartli 100 ming soʻm/t xarajat narx 6 000–

14 000 soʻm/kg boʻlganda tabiiy kamayish 0,7–1,7 f.p. dan koʻproq qisqarsa 

qoplanadi. Material xarajatini baholash uchun qoplama sarfi ham hisoblandi: 

180 g li mevada 1,0–1,8 ml eritma qoladi deb olinganda 1 t olmaga 5,6–10,0 l 

eritma, 1,5 % li polimer eritmasida esa 83–150 g quruq modda sarflanadi. 

Respublika miqyosida baholash uchun faraziy hisob bajarildi: agar 2024-

yilgi 1 482,3 ming t olma hosilining [6] 5 foizi qoplama bilan saqlansa, ΔL = 

2,5 f.p. boʻlganda qoʻshimcha 1 853 t olma saqlab qolinadi, bu 9 000 soʻm/kg 

narxda 16,7 mlrd soʻmga teng. 

Xulosa qilib aytganda, tabiiy qoplamalar bilan saqlashning iqtisodiy 

samaradorligini zararsizlik chegarasi c* = 10·(ΔL + ΔD)·P orqali baholash qulay 

va shaffof usul hisoblanadi. Samaraning asosiy omillari tabiiy kamayishning 

qisqarishi va realizatsiya narxi boʻlib, qoplangan olmani narx mavsumiy oshgan 

davrda sotish maqsadga muvofiq. Olingan baholar dastlabki xarakterga ega va 

mahalliy navlarda oʻtkaziladigan tajribalar hamda haqiqiy xarajatlar 

kalkulyatsiyasi asosida aniqlashtiriladi. 

